ՏԵՂԵԿԱՆՔ
Կ. Օրբելյանին օրենքների խախտմամբ  «Ա. Սպենդիարյանի անվան օպերայի և բալետի ազգային ակադեմիական թատրոն» պետական ոչ առևտրային կազմակերպության տնօրենի պաշտոնում նշանակելու վերաբերյալ
 Մինչև տնօրենի պաշտոնում նշանակվելը Կ. Օրբելյանը թատրոնում զբաղեցրել է գեղարվեստական ղեկավարի հաստիքը: ՀՀ մշակույթի նախարարի 2017 թվականի օգոստոսի 2-ի N 39-Ա հրամանով Կ. Օրբելյանը առանց մրցույթի թատրոնի տնօրենի պաշտոնում նշանակվելուց հետո էլ շարունակել է համատեղությամբ զբաղեցնել գեղարվեստական ղեկավար-գլխավոր դիրիժորի պաշտոնը, այնինչ  «Պետական ոչ առևտրային կազմակերպությունների մասին» ՀՀ օրենքի 15-րդ հոդվածի 3-րդ մասի և ՀՀ մշակույթի նախարարի 2007 թվականի դեկտեմբերի 3-ի N 778-Ա հրամանով հաստատված «Ա. Սպենդիարյանի անվան օպերայի և բալետի ազգային ակադեմիական թատրոն» պետական ոչ առևտրային կազմակերպության կանոնադրության 53-րդ կետի համաձայն՝ «Պետական կազմակերպության գործադիր մարմնի պաշտոնում նշանակված կամ ընտրության արդյունքում գործադիր մարմնի պաշտոնում նշանակված անձը չի կարող զբաղեցնել այլ պաշտոն կամ կատարել վճարովի այլ աշխատանք, բացի գիտական, մանկավարժական և ստեղծագործական աշխատանքից»: Կ. Օրբելյանի թատրոնի տնօրենի պաշտոնում նշանակումն իրականացվել է «Պետական ոչ առևտրային կազմակերպությունների մասին» ՀՀ օրենքի և ՀՀ մշակույթի նախարարի 2007 թվականի դեկտեմբերի 3-ի   N 778-Ա հրամանով հաստատված կազմակերպության կանոնադրության պահանջների խախտմամբ:
Միաժամանակ նախարարությունը վերոհիշյալ հարցերի հետ կապված պարզաբանումներ է խնդրել ՀՀ արդարադատության նախարարությունից՝ ՀՀ արդարադատության նախարարության 2018 թ. օգոստոսի 11-ի N 01/19.2/619728-18 և նույն թվականի սեպտեմբերի 14-ի N 02/14/622598-18 գրություններով հաստատել է, որ թատրոնի տնօրենի նշանակումն իրականացվել է ՀՀ օրենսդրության պահանջների խախտումով:

Բացի այդ, վերոհիշյալ հարցի ուսումնասիրման նպատակով ՀՀ մշակույթի նախարարի 2018 թվականի դեկտեմբերի 3-ի N 760-Ա հրամանով ստեղծված աշխատանքային խումբի կողմից 04.12.2018 թ. տրված N 1 եզրակացությամբ նույնպես հաստատվել է, որ թատրոնի տնօրենի պաշտոնում Կ. Օրբելյանի նշանակումն իրականացվել է ՀՀ օրենսդրության պահանջների խախտումով:
Մասնավորապես՝ Կ. Օրբելյանը «Ա. Սպենդիարյանի անվան օպերայի և բալետի ազգային ակադեմիական թատրոն» պետական ոչ առևտրային կազմակերպության տնօրենի պաշտոնում նշանակվել է «Իրավական ակտերի մասին» ՀՀ օրենքի, «Պետական ոչ առևտրային կազմակերպությունների մասին» ՀՀ օրենքի, «Լեզվի մասին» ՀՀ օրենքի, «Հեղինակային իրավունքի և հարակից իրավունքների մասին» ՀՀ օրենքի, «Հանրային ծառայության մասին» ՀՀ օրենքի, ՀՀ կառավարության 2005 թվականի հունվարի 25-ի N 224-Ն որոշման, ՀՀ կառավարության 2007 թվականի հունվարի  11-ի N 506-Ն որոշման, ՀՀ մշակույթի նախարարի 2007 թվականի դեկտեմբերի 3-ի N 778-Ա հրամանի պահանջների խախտմամբ, իսկ «Պետական ոչ առևտրային կազմակերպությունների մասին» ՀՀ օրենքի 16-րդ հոդվածի 3-րդ մասի զ) կետի և ՀՀ մշակույթի նախարարի 2007 թվականի դեկտեմբերի 3-ի N 778-Ա հրամանով հաստատված «Ա. Սպենդիարյանի անվան օպերայի և բալետի ազգային ակադեմիական թատրոն» պետական ոչ առևտրային կազմակերպության կանոնադրության 60-րդ կետի զ) ենթակետի դրույթների համաձայն՝ «Գործադիր մարմնի պաշտոնում նշանակված անձի կամ ընտրության արդյունքում գործադիր մարմնի պաշտոնում նշանակված անձի լիազորությունները դադարեցվում են իրավասու մարմնի որոշմամբ, եթե` նա նշանակվել է օրենքի պահանջների խախտմամբ»: 

Տնօրենների կողմից այլ պաշտոն զբաղեցնելու կամ վճարովի այլ աշխատանք կատարելու հարցի հետ կապված ՀՀ մշակույթի նախարարությունը 2019 թվականի հունվարի 30-ի N 05/5.1/454-19  գրությամբ հանձնարարական է ներկայացրել բոլոր ՊՈԱԿ-ների տնօրեններին, որ եթե ՊՈԱԿ-ի տնօրենը միաժամանակ զբաղեցնում է այլ պաշտոն կամ կատարում է վճարովի այլ աշխատանք, անհրաժեշտ է երկշաբաթյա ժամկետում վերացնել օրենքի խախտումը՝ ազատվելով տվյալ պաշտոնից կամ չկատարելով վճարովի այլ աշխատանք, հակառակ դեպքում, նախարարությունը, հիմք ընդունելով «Պետական ոչ առևտրային կազմակերպությունների մասին» ՀՀ օրենքի 16-րդ հոդվածի 3-րդ մասի զ) կետի պահանջը, տնօրենի լիազորությունները կդադարեցնի: 
Մշակույթի նախարարը հիմք ընդունելով «Պետական ոչ առևտրային կազմակերպությունների մասին» ՀՀ օրենքի 15-րդ հոդվածի 1-ին մասի պահանջը, որի համաձայն՝ պետական կազմակերպության տնօրենին պաշտոնի նշանակում և ազատում է կամ նրա լիազորությունները դադարեցնում է լիազորված պետական մարմինը (տվյալ դեպքում նախարարը) դադարեցրել է Կ. Օրբելյանի թատրոնի տնօրենի լիազորությունները: 

